Skogen er meir enn tømmer

Suldal er Rogalands største skogkommune og har dermed eit ekstra ansvar for å ivareta dei mange natur- og friluftsmessige interessene som er knytte til skog, i tillegg til å leggja til rette for eit aktivt skogbruk. For skog er så mykje meir enn bare eit produksjonsområde for tømmer.
Skogbruk er ein langsiktig aktivitet som her til lands er tufta på ei rekke støtteordningar til skogplanting, bygging av skogsvegar og mykje anna. Suldal kommune har nyleg hatt ute på høyring ein eigen strategi for korleis offentlege midlar kan brukast til nærings- og miljøtiltak i skogbruket. Naturvernforbundet i Suldal har nyleg sendt uttale til dokumentet, ettersom me tykkjer framlegget i liten grad omfattar miljømessige tilhøve, særleg biologisk mangfald.

Strategien er hjemla i ei forskrift frå 2004 der det m.a. heiter: «I områder der det drives skogbruk kan det gis tilskudd til å ivareta og videreutvikle miljøverdier knyttet til biologisk mangfold, landskap, friluftsliv og kulturminner», med ei opplisting av moglege tiltak for å oppnå dette.
I staden for å  ta opp i seg dei mulighetene denne paragrafen gir i positiv retning for miljøet, går ein i strategien m.a. inn for å hogga meir furu- og lauvskog, og erstatta desse områda med granplanteskog etter hogst. Dette må vera det motsette av miljøtiltak i suldalsskogbruket.
For å låna eit spissformulert sitat av vår eigen Jon Moe: «Grana er svartedauen». Planteskog av gran på Vestlandet er mest å rekna for ein ørken når det gjeld biologisk mangfald, noko som er godt dokumentert. Grana tek muligens opp meir CO2 enn andre treslag, men å kalla tilplanting med gran eit miljøtiltak av denne grunn, er etter vårt syn å sjå totalt bort frå den naturkrisa me står midt oppe i.
Naturvernforbundet meiner det er nok granskog i Suldal som det er og er sterkt imot eit treslagsskifte frå furu- eller lauvskog til gran.

Me vil rå til at Suldal kommune endrar sin tiltaksstrategi i meir miljøvennleg retning, der skogeigarar også vert oppmoda til å ta vare på dei rester av naturskog – skog som ikkje har vore flatehogd i nyare tid – me framleis har. Forskrifta opnar for at kommunen kan bidra med  «Delvis dekning av økonomiske tap knyttet til langsiktig bevaring av spesielle miljøverdier, 

der hensyn til disse krever at skogeieren avstår fra hogst eller legger om skogsdriften» og også dekking av meirkostnader ved å unngå vegbygging i meir villmarksprega område. 
Naturvernforbundet i Suldal vonar at våre innspel kan føra til ein meir miljøvennleg tiltaksstrategi for ei viktig næring i Suldal.

Bilde:

Desse to skogsmiljøa er fotografert berre nokre få hundre meter frå einannan på Jelsa-halvøya. Den opphavlege edellauvskogen med m.a. eldgamle lindetre, er på eit område erstatta med granplantasje. Det er ikkje vanskeleg å spå kor det biologiske mangfaldet er størst, likeeins friluftsliv-kvalitetane. Foto Rune Roalkvam

